Apèl a multiplicar los vilatges de las alternativas
Stéphane Hessel afirmava qu’un dels desfises centrals de nòstre temps èra « los càmbiaments climatics e las degradacions degudas a l’accion de l’òme al cors dels tres sègles passats. Lo desrèglament climatic  s’agrava e s’accelèra en fasent patir las populacions mai pauras del planeta e a tèrme mejan las condicions de vida civilizada sus Tèrra ».

Totes los senhals d’alèrta son al roge. Los desrèglaments climatics se multiplican, e tòcan particularament las populacions mai pauras del Sud, mas tanben las del Nòrd : secadas, desertificacion, modificacions de las sasons, aigats, auragans, tifons, fòcs de bòsques, fonda dels glacièrs e de la banquisa... Demorarem sens faire res ? Anam contunhar d’agachar lo planeta cremar ?

L’enjòc es clar : reduire radicalament las emissions de gases a efècte de sarra per despassar pas los limits dangieroses e emai irreversibles de rescalfament e de desestabilizacion del clima.

Lo desrèglament massís e brutal, en un temps tant cort, del sistèma climatic es una escomesa sens precedent dins l’istòria de l’umanitat.

Pasmens Alternatiba, aquela jornada magnifica, nos deu faire gardar l’espèr : las solucions existisson, ja de milierats d’associacions, de collectivitats localas, d’individús las meton en òbra. Melhor : aquelas alternativas bastisson una societat mai agradiva de viure, mai conviviala, mai solidària, mai justa e mai umana.

L’agricultura païsana, la relocalizacion de l’economia, l’amainatjament mestrejat del territòri e lo desvolopament de las alternativas al « tot rotièr », la sobrietat energetica, l’ecoabitat, l’imposicion d’una regulacion a la finança, la reconversion sociala e ecologica de la produccion, lo consum responsable, lo partatge del trabalh e de las riquesas, l’entreajuda, la reduccion e lo reciclatge dels rebuts, la preservacion dels bens comuns coma l’aiga, la tèrra o los bòsques, ne mòstran lo camin. La luta contra lo càmbiament climatic es pas una constrencha mas un vam formidable per bastir un avenidor mai uman.

Ailàs, los govèrns, los poderoses d’aqueste monde seguisson pas aqueles camins. Las negociacions internacionalas sul clima s’enfangan e se fòravian. Las multinacionalas e los gropes de pression economics o fan tot per qu’aquelas iniciativas sián pas aplicadas perque meton en causa lor sorsas de profièch e de poder.

Pièger, impausan lors solucions falsas, ineficaças e dangierosas : nuclear, agrocarburants, OGM, mecanismes de compensacion, financiarizacion de la natura, geoingenhiariá, etc. Aicestas permeton de manténer un modèl ont lo Nòrd e las populacions mai ricas del planeta pilhan la natura, s’acaparan las riquesas e devastan l’ambient, mai que mai al Sud.

L’implicacion ciutadana, la mobilizacion de las populacions e la reapropriacion de nòstre avenir son indispensablas per faire contrapés a aquel trabalh de sapa. L’engatjament de cadun e caduna de nosautres, a qué apelava tant fòrt Stéphane Hessel, es ara una prioritat per recaçar lo desfís climatic.

L’estabilizacion del clima serà lo fruch de nòstra union, de nòstra intelligéncia collectiva, de nòstra solidaritat e de nòstra set de justícia sociala, de nòstra capacitat a aviar los càmbiaments aicí e ara, a metre en rota la transicion, sens esperar mai.

A la fin de 2015 se debanarà la COP21, la 21a conferéncia de l’ONU sul càmbiament climatic. Sièis ans aprèp la conferéncia fòrça mediatizada de Copenaga, la COP21 o deuriá èsser aitant, coma los Caps d’Estat s’engagèron publicament a i adoptar un acòrdi internacional novèl de lucha contra lo càmbiament climatic per aprèp 2020. L’orizont 2020, la comunitat scientifica internacionala lo senhala coma un periòde ont nòstras emissions de gases a efècte de sarra devon aver començat a baissar d’un biais significatiu se volèm evitar çò pièger.

Per qu’aquelas promessas demòren pas letra mòrta coma foguèt lo cas a Copenaga, es a las ciutadanas, als ciutadanas, a las populacions, de se mobilizar e d’obrar per que de solucions vertadièras sián mesas en plaça. E aquò, d’aitant mai que la COP21 se tendrà ...a París, sus l’aeropòrt del Bourget !

La mobilizacion populara en França e en Euròpa sus las questions d’urgéncia climatica e de justícia sociala torna donc venir un enjòc d’una actualitat particulara.

Lo succès e lo caractèr federator d’Alternatiba, aquel Vilatge de las alternativas rendut possible per l’engatjament de cadun de nosautres aicí a Baiona, nos mòstra una de las aparéncias que poiriá prene aquela mobilizacion ciutadana europèa.

Apelam totas las vilas e totes los territòris d’Euròpa a preparar a lor torn e tanlèu ara los pròpris Vilatges de las alternativas al càmbiament climatic e a la crisi sociala e ecologica.

Se tractarà aitant d’interpelar los dirigents sus las consequéncias dramatica de l’abséncia d’acòrdi internacional ambiciós, eficaç, constrenhent e just sul clima, coma d’apelar las populacions a aviar sens esperar mai la transicion sociala, energetica e ecologica necessària per evitar lo desrèglament prigond e irreversible dels mecanismes del clima.

L’objectiu serà atanben d’unir totes los que, d’un biais o d’un autre, per las alternativas o los combats dont son portaires, contribuisson, de còps sens o saber, a preservar lo clima. Çò que faguèt Alternatiba a Baiona, lo podèm reproduire de pertot, dels biaisses mai divèrses.

Per veire florir dètz, cent, mila Alternatiba, ensemble, difusem aqueste Apèl al nòstre entorn. Recampem lo maximum d’actors del càmbiament per preparar tanlèu ara los Vilatges de las alternativas que deuràn espelir de pertot en França e en Euròpa, fins a la COP21 de París.

Units e determinats, podèm ganhar aquesta batalha al Nòrd coma al Sud.

Per nosautres e per las generacions avenidoiras. Per que se pòsca dire, uèi tant coma deman : « Nos engatgèrem quand èra encara temps ! »

